
NAMMINERSORLUTIK OQARTUSSAT   GRØNLANDS SELVSTYRE   GOVERNMENT OF GREENLAND 

Inuussutissarsiornermut Suliffeqarnermullu Naalakkersuisoqarfik
Departementet for Erhverv og Arbejdsmarked
Ministry of Industry and Labour Market

Inatsisartunut ilaasortaq Hans Enoksen
/-Maani

Hans Enoksen-ip §36 malillugu apeqqutaanut akissut Kalaalimerngit 
qerisut sooq kalaalimineerniarfimmi 
tuniniarneqarsinnaannginnerat pillugu

Apeqquteqartoq Inatsisartunut ilaasortaq Hans Enoksen kalaalimineerniarfimmi 

kalaaliminernik qerisunik tuniniaasarneq pillugu apeqquteqaataanik 

qutsaveqarfigissavara, akissuteqarfigineqarnissaminik kissaateqarmat sooq 

kalaalimerngit qerisut kalaalimineerniarfimmi tuniniarneqarsinnaannginneri pillugit. 

Pineqartoq malittarisassaliuunneqarpoq Namminersornerullutik Oqartussat 

nalunaarutaanni nr. 21-mi juulip 27-anni 1998-imeersumi inuussutissanik suliaqarnermut 

tunngasumi. 

Apeqquteqaalli akilersinnagu aallaqqaasiullugu erseqqissaatigissavara atuisut nerisatik 

aqqutigalugit toqunartoqaratarsinnaanerat sapinngisamik millisinniarneranut 

malittarisassat siunertaasumik suliaammata. Aammattaaq malittarisassanik imminnut 

attuumassuteqartunik ilusilersugaapput piniartup/aalisartup atuisullu akornanni 

tatigeqatigiissinnaaneq tunngavigalugu. Tamanna ima paasisariaqarpoq 

piniartup/aalisartup tuniniagai kalaalimineerniarfimmiittut nerisassanik nakkutilliinermi 

piumasaqaataasut ataaniinngimmata, kisiannili taarsiullugu nutaanik taamaallaat 

tuniniaasinnaallutik.

Taaneqartoq kingulleq nalunaarutip § 26-anni malunnartinniarneqarpoq. Tassani 

taaneqarpoq kalaalimineerniarfimmi inuussutissanik tuniniaasoqarsinnaasoq uumasut 

nakorsaanit misissorneqaqqaarsimanngitsunik, taamalu uumasut nakorsaanit 

akuerineqarsimanngitsunik. Pisiassat nutaat malittarisassaasa nassuiaataanni 

sumiiffimmut inissinneqarsinnaasutuaasut tassaapput erisakkat, salinneqarsimasut 

aamma uullineqarsimasut. Killormoortuanilli isumaqarpoq kalaalimineerniarfimmi 

pisiassaq aggoqqissaarneqarsimappat, qeritinneqarsimappat, panerserneqarsimappat, 

tarajorterneqarsimappat pujoorneqarsimappallu inatsisiliornerup isumaliortaasiani 

nutaatut naatsorsuunneqarsinnaanngitsut (§ 26, imm. 8 malillugu).

Taaneqartut inatsimmut naapertuutinnginnerinnut pissutaavoq neqip 

mingutsinneqarsinnaanera aarlerinarnerulersarmat tamatumalu malitsigisaanik atuisut 

inuussutissanik toqunartulinnik nerinissaat aarlerinarnerulersarmat.

Tassa apeqquteqartup, Inatsisartunut ilaasortap Hans Enoksenip apeqquteqaataanut, 

naleqqiukkaanni kalaaliminernik qerisunik kalaalimineerniarfimmi tuniniaasarneq 

akuerisaanngitsoq oqaatigisariaqarpoq. Tassungali atasumik apeqquteqartoq 

malittarisassanik imminnut attuumassuteqartunik erseqqissaateqarfigissavara. Uumasoq 

pisarineqariiginnarluni qerisimappat, silaannaap nillissusia qerisinnaalerfimmiit 

nillernerunera pissutigalugu, taava qerititsineq taama ittoq akuerisaasoq 

oqaatigisariaqarpoq. Tamatumunnga tunngaviuvoq ingerlassineq pissusissamisoortoq, 

pisaqarfimmiit kalaalimineerniarfimmut qaninnermut assartuineq eqqartorneqarmat. 

Allatut oqaatigalugu piniartut periusaat eqqartorneqanngilaq, soorlu neqi qerititsivimmi 

qeritinniarlugu kingornalu kalaalimineerniarfimmi tuniniarnissaa siunertaralugu iliorneq. 

Naggataatigut Inatsisartunut ilaasortamut Hans Enoksenimut erseqqissaatigissavara 

Naalakkersuisoqarfiup maannakkut inuussutissat pillugit nalunaarutip atuuttup 

aaqqissornera suliarimmagu. Taassunga atatillugu apeqquteqartup Hans Enoksenip 

apeqquteqaataa isumaliuutinut ilaatinneqassaaq. Malittarisassanik imminnut 

attuumassuteqartunik misissuinerup siunertarivaa pineqartoq pissusiviusunut 

naleqqiullugu ilaartorneqaannavittarnera qularnaarneqartariaqarmat. Nalunaarutissamut 

nutaassamut missiliuut soqutigisaqartunut soorunami tusarniaassutigineqarumaarpoq.

Inussiarnersumik inuulluaqqusillunga

Ove Karl Berthelsen (Inuit Atagatiqiit)

Inuussutissarsiornermut Suliffeqarnermullu Naalakkersuisoq 

